
Umsögn MýSköpunar ehf. vegna fyrirhugaðra breytinga á raforkulögum (mál nr. S-58/2026): 

 

Félagið vill koma á framfæri mikilvægi þess að tryggt verði áfram skýrt og stöðugt 

lagaumhverfi hvað varðar heimildir til beinna tenginga við orkuver, þar á meðal 

jarðvarmavirkjanir á borð við Þeistareykjavirkjun. Fyrirsjáanleiki í regluverki er lykilforsenda 

fyrir fjárfestingar og uppbyggingu í orkufrekri og hátæknilegri starfsemi. 

 

MýSköpun áformar umfangsmikla uppbyggingu á Þeistareykjasvæðinu á næstu árum, þar 

sem fyrirhuguð starfsemi félagsins byggir á beinni tengingu við jarðvarmavirkjun. Sú 

uppbygging er háð því að skýr lagaheimild sé til staðar fyrir slíka tengingu og að ekki skapist 

óvissa um lögmæti eða framkvæmd hennar. Félagið hefur þegar tryggt sér rúmlega 300 

milljónir króna í fjárfestingu til hönnunar og skipulagningar nýs framleiðsluhúsnæðis, og gerir 

ráð fyrir að uppbyggingin muni skapa að lágmarki um 40 framtíðarstörf á svæðinu. 

 

Félagið leggur því áherslu á að við áframhaldandi mótun regluverks verði sérstaklega gætt að 

því að ekki skapist lagaleg óvissa um heimildir til beinna tenginga. Slík óvissa gæti haft 

verulega neikvæð áhrif á framgang verkefna á borð við það sem MýSköpun vinnur að, enda 

hefur ófyrirsjáanleiki í lagaumhverfi almennt fælandi áhrif á fjárfesta og getur tafið eða 

komið í veg fyrir nauðsynlega fjármögnun verkefna. 

 

Að mati MýSköpunar er mikilvægt að nýtt regluverk styðji áfram við nýsköpun, 

verðmætasköpun og skilvirka nýtingu endurnýjanlegra orkugjafa, m.a. með því að tryggja 

skýrar og stöðugar heimildir til beinna tenginga þar sem slíkt á við. Áform MýSköpunar falla 

jafnframt vel að markmiðum stjórnvalda í umhverfis- og loftslagsmálum, m.a. um aukna 

nýtingu endurnýjanlegrar orku, þróun kolefnislágs iðnaðar og stuðning við lausnir sem stuðla 

að bindingu koltvísýrings. Jafnframt fellur fyrirhuguð uppbygging félagsins vel að 

markmiðum stjórnvalda um eflingu byggðaþróunar, fjölgun starfa og aukna verðmætasköpun 

á landsbyggðinni. 

 

Með hliðsjón af framangreindu hvetur MýSköpun til þess að við endanlega útfærslu 

lagabreytinga verði tryggt að lagaumhverfi um beinar tengingar verði skýrt, stöðugt og 

fyrirsjáanlegt, þannig að fyrirtæki geti ráðist í langtímafjárfestingar með fullnægjandi vissu 

um rekstrarforsendur. 

 

Virðingarfyllst, 

 

Ingólfur Bragi Gunnarsson, Ph.D. 
Framkvæmdastjóri 
 

 


